
LEKUKOARTU ELKARTEA
Azoka, herriko altxorren plaza

g Garazi Zabaleta

@tirikitrann

Mungia eta Busturia aldeko jende asko-
ren agendetan gordeta dago hilabeteko
lehen igandea: “Hileko lehen domeka-
ko azoka Arrietan” idatzita egonen da
orrialde horretan, segur aski. [zan ere,
2013ko abuztutik hilero-hilero, hutsik
egin gabe elkartzen dira herriko pla-
zan hango ekoizleak eta inguruetako
bizilagunak. Tokiko kontsumoa, eko-
nomia lokala eta bertako baserritarren
jarduna bultzatzeko helburuarekin sor-
tu zuten Lekukoartu Elkartea Arrietako
(Bizkaia) baserritar eta artisauek. Behin
azokaren ideia buruan zutela, aukera
ezberdinak aztertu eta Arabako Gaubea
herrian egiten dena hartu zuten eredu.

Tokikoa eta sasoikoa
Hilero hartzen dute parte azokan Arrie-
tako baserritarrek, baina horiez gain,
azoka bakoitzean inguruko herrietako
zenbait ekoizle ere gonbidatzen dituzte.
Postuekin batera bestelako eskaintza
ere egoten da azoka egunean: sasoiko
produktuei lotutako tailerrak eta era-
kusketak (maiatzean, adibidez, erleen
eta liztor asiarraren gainean aritu dira),
kontzertuak, pintxo-poteak, haurren-
tzako ekintzak, txosna... “Azokak dimen-

tsio zabalagoa hartzen du: giro parega-
bea izaten da, lagun artekoa, eta jendea
0so0 gustura etortzen da egun-pasa”, dio
Rosina Enzunza elkarteko kideak.

Herritarrak azokaren parte

Hasieratik erantzun oso ona jaso du
azokak, Enzunzaren arabera. “Argi ge-
nuen herritarrak honetan inplikatzea
beharrezko zela, eta lehen azokan, adi-
bidez, baserriz baserri aritu ginen antzi-
nako ortuko erremintak biltzen”, konta-
tu digu. Erreminta horiekin erakusketa
egin zuten 2013ko lehen azoka hartan.

“Lekukoartu” izenak bi zentzu izan
ditzake: lekukoa hartzea, tokikoa, ber-
takoa; eta lekukoa hartzea, erreleboa
hartzea. Bi esanahi horiekin jokatu nahi
izan zuten elkarteari izena ematean, eta
bi esanahi horiek lantzen ari dira hilero:
izan ere, tokiko produktuak bultzatzeaz
gain, ekoizleen eta azokara hurbiltzen
direnen artean asko gazteak dira. “Gaz-
teak badatoz, nik badut esperantza etor-
kizunera begira”.

Ez da makala Arrieta bezalako herri
txiki batentzat azokari esker eskual-
dean erreferente bihurtu izana. Segi de-
zatela, bada, lekukoa hartzen/ematen! ®

AURKEZPEN HITZALDIAK

Maiatzak 14: Busturia

Madariaga dorretxean (EAEko Biodiber-
tsitate Zentroa), 11:30ean.

Maiatzak 15: Arama
Lekua zehazteke, 12:00etan. San Isidro
eguneko ospakizunen barruan.

Maiatzak 17: Manaria

Liburutegi zaharrean, 18:30ean. Kultur
Astearen barruan. Udalak antolatuta.

Maiatzak 18: Zarautz
Modelo zineman, 19:00etan.

Maiatzak 19: Altza

Tomasene Kultur Etxean, 19:00etan.
Bizarrain Euskara Elkarteak antolatuta.

Ekainak 1: Otsagabia
Eskolan, ordua zehazteke.

Ekainak 10: Mutriku

Galdona auzoko kanpinean, 20:00etan.
Mutrikuko Baserri Elkarteak antolatuta.

